
Минең методик табыштарым...

Киң, икһеҙ-сикһеҙ яландарҙа ялан тәпәй йүгереп уйнағанғамы, түбәләре күккә тейеп ултырған бейек-бейек ғорур тауҙар уратыуында ғәмһеҙ үҫкәнгәме, сылтырап аҡҡан һалҡын шишмәләр сыңы йөрәгемә үтеп ингәнгәме, йырлай-йырлай тулҡынланып бейегән йылғаларға ҡушылып моңланғанғамы, көҙгө кеүек емелдәшеп ятҡан зәңгәр күлдәр илаһилығында бәүелгәнгәме, белмәйем, ләкин мин ябай бер бәндә түгел… 
Шул күл төбөндәге эреле - ваҡлы таштарҙың араһында ынйы-мәрйен юҡмы икән тип һәр береһен ҡыҙыҡһынып, яңылыштан ғына берәрен булһа ла күрмәй үткәреп ебәреү хафаһына сорналып, тәфсирләп таштар өйрәнеүсе хәтеремдең бик төпкөл һәм изгелек менән һуғарылған, тәңгәлендә сағыу төҫтәр менән биҙәлгән, һәр ваҡыт ҡояшы балҡып торған, бәхетле бала-саҡ иле ята. Көҫәпәйле ғәмһеҙ, шаян, мут бала саҡ.
Әле саҡ иҫ белә башлағанда уҡ ауылымды уратып алған тауҙарға ҡарап һоҡланам да, ҡурҡып та ҡуя торғайным. Һоҡланам, сөнки мине бейек үрҙәр хыял иленә илтә, үҙенсәлекле әкиәти  донъя әйҙәп тора. Бер аҙ шөрләп ҡуйыуым, бәлки өләсәйем һөйләгән әкиәттәге яуыз заттар шул тауҙарҙа йәшәйҙер кеүек булғанғалыр...Ә шулай ҙа мин, сабый күңелем менән мине, ғаилә биҙәге ҡыҙ баланы, бар насарлыҡтарҙан ҡурсыр, золомдарҙан аяр, ике ағайымдың таяныс һәм терәк булыуын шул мәлдән тоя инем. Ғаилә тормошондағы атайымдың йәшәү рәүешен, инәйемә ихлас мөнәсәбәтен, башҡорт ирҙәренә генә хас ныҡышлыҡты, ихласлыҡты бала саҡтан күреп үҫергә тура килде. Изге күңелле өләсәйем, ҡыҙым, тип йөрәк атып торған әсәйем, тормош нескәлектәренә, ҡатын-ҡыҙ донъяһының серҙәренә сабыр ғына өйрәтте. Өйөбөҙҙә һәр ваҡыт ихтирам ителгән башҡорт ризыҡтарын әҙерләү, өйҙө сынъяһау итеп тотоу, сигеү, бәйләм кеүек эштәрҙе һәм, ғөмүмән, ниндәй генә эшкә тотонма, иң мөһиме бар күңелеңде һалып башҡарырға кәрәклекте  өйрәтте яҡындарым. 

Мәктәпкә барғас, минең тормошомда бөтөнләй өр - яңы донъя асылды. Хәрефтәр һәм һандар донъяһы ғына әсир итмәне, ә мәктәп тормошо, белем үрҙәре булмышымды биләп алды. Байрамға барған кеүек, ҡалын ҡара  сәстәремә аҡ таҫмалар, аҡ алъяпҡыс тағып, күбәләк кеүек осоп ҡына йөрөнөм уҡыуға. Һәр көн, һәр ай минең өсөн мәктәп тигән мөғжизәле донъяның өр-яңы тарафтары асыла барҙы. Мин хәҙер инде бәләкәй саҡта ынйы-мәрйен түгелме икән тип кенә ҡыҙыҡһынған таштарыма ла икенсе төрлө ҡарай башланым. Һәр таштың , хатта суйыр таштың да үҙ урыны, үҙ ҡиммәте барлығына төшөндөм. 


Уй ептәрен һүтә башлаған мәлдә үк әйтеп тә һалған инем бит, ябай бәндә түгел мин тип. Кемдер ул юлдарҙы күреү менән:
· Оһо, был ҡалай үҙе тураһында текә уйлай тип!


 Нимә уйлаһағыҙ ҙа уйлағыҙ! Тик минеңсә, уҡытыусы тигән исемде йөрөткән кеше, был өлкәгә ғүмерлеккә яҙмышын бәйләргә йөрьәт итеүсе һис тә генә ябай кеше түгел! 


Кемдер бөгөн дә төрлө байлыҡ хаҡында хыяллана, ниндәйҙер юғары вазифаларға ынтыла, ә мин һаман да шул таштар араһында эҙләнеүсе эҙәрмәнмен. Тик хәҙер инде  минең алда зәңгәр күл урынына мәктәп тигән икһеҙ-сикһеҙ даръя йәйрәп ята. Шул таштарҙай уҡ төрлө-төрлө уҡыусыларымдың ҡыҙыҡһыныусан ҡарашы миңә төбәлгән. Мин уларға тормошта үҙ урындарын табырға өйрәтеүсе, дөрөҫ юлға әйҙәүсе, милләтем киләсәген һаҡлаусы ла. Мин тормош дәрестәрен биреүсе! Мин башҡорт теле һәм әҙәбиәте уҡытыусыһы!

Берәү табыш алып, икенсеһе ниндәйҙер нанотехнология уйлап сығарыу менән мәшғүл булһа, ә мин инде алдымда ултырған малай-ҡыҙҙарға берәй теманы төшөндөрөү өсөн ҡыҙыҡлы алым, йәки сара табып ниәтемә ирешһәм,  шул мәлдә донъяла минән дә нығыраҡ ҡыуанған кеше юҡтыр…

Иң мөһиме — XXI быуаттың хужалары рухи яҡтан бай, мәҙәниәтле, үҙ телдәренә хөрмәт менән ҡарап, иркен аралашырлыҡ шәхестәрҙе тәрбиәләү -  минең төп маҡсат. Сөнки быуаттар буйы үҙ ере, үҙ теле тип көрәшкән Салауаттың рухы, Рәми теләктәре минең булмышымда. Ә уҡытыусы булыуым ошо ысынбарлығымды, тәжрибәмде раҫларға, тормошҡа ашырырға ғына ярҙам итә. Мин үҙ асылым менән  эҙәрмән булып ҡалам.
Күңелем түрендәге сағыу нурҙарға мансылып һәр таш, һәр нимә, һәр кем һүнмәҫ йондоҙ булып балҡыһын, тынмаҫ моң булып ағылһын, мөғжизәле сынъяһауға әүерелһен.

